Նախագիծ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ 

 Ո Ր Ո Շ ՈՒ Մ
 ………….............................. 2014 թվականի N ……….. – Ն

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՄԱՅԻՍԻ 16-Ի N 562-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ

ԿԱՏԱՐԵԼՈՒ ՄԱՍԻՆ

Հիմք ընդունելով «Իրավական ակտերի մասին» Հայաստանի Հանրապետության օրենքի 77-րդ հոդվածը և «Առևտրի և ծառայությունների մասին» Հայաստանի Հանրապետության օրենքի 9.4-րդ հոդվածի 5-րդ մասը` Հայաստանի Հանրապետության կառավարությունը որոշում է.

1. Հայաստանի Հանրապետության կառավարության 2013 թվականի մայիսի 16-ի «Առևտրի և ծառայությունների մասին» Հայաստանի Հանրապետության օրենքով պարտադիր դրոշմավորման ենթակա՝ Հայաստանի Հանրապետություն ներմուծված և Հայաստանի Հանրապետությունում արտադրված՝ տարայավորված որոշ ապրանքների դրոշմավորման և վերադրոշմավորման կանոնները սահմանելու մասին» թիվ 562-Ն որոշման (այսուհետ՝ որոշում) մեջ կատարել հետևյալ փոփոխությունը.

1) Որոշմամբ սահմանված հավելվածը շարադրել նոր խմբագրությամբ՝ համաձայն հավելվածի:

2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
Հավելված

ՀՀ կառավարության 2014 թվականի

_________-ի ___ -Ն որոշման

«Հավելված

ՀՀ կառավարության 2013 թվականի

մայիսի 16-ի N 562 -Ն որոշման

Կ Ա Ն Ո Ն Ն Ե Ր
«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՎ ՊԱՐՏԱԴԻՐ ԴՐՈՇՄԱՎՈՐՄԱՆ ԵՆԹԱԿԱ ԱՊՐԱՆՔՆԵՐԻ ԴՐՈՇՄԱՎՈՐՄԱՆ ԵՎ ՎԵՐԱԴՐՈՇՄԱՎՈՐՄԱՆ
 
1. Սույն կանոններին համապատասխան` պարտադիր դրոշմավորման կամ վերադրոշմավորման ենթակա են «Առևտրի և ծառայությունների մասին» Հայաստանի Հանրապետության օրենքի 9.2-րդ հոդվածով սահմանված` Հայաստանի Հանրապետությունում արտադրված կամ Հայաստանի Հանրապետություն ներմուծված ապրանքները (այսուհետ՝ ապրանք):

2. Ապրանքներ արտադրող կամ ներմուծող անձինք դրանց դրոշմավորումն իրականացնում են ինքնուրույն՝ համապատասխանաբար իրենց հաշվառման հարկային տեսչությունից կամ հաշվառման մաքսատնից ձեռք բերված դրոշմապիտակներն այդ ապրանքների վրա փակցնելու միջոցով:

3. Ապրանքների վրա փակցված դրոշմապիտակները պետք է համապատասխանեն հարկային և մաքսային վերադաս մարմնի կողմից սահմանված տեխնիկական պահանջներին, ինչպես նաև լինեն չվնասված, ամբողջական և դրոշմավորված ապրանքի տարողությանը (ծավալին, քաշին կամ տվյալ ապրանքատեսակին բնորոշ չափման այլ միավորին) համապատասխանող:

4. Դրոշմապիտակը պետք է փակցված լինի ապրանքի (տարայի) վրա առավել տեսանելի տեղում` վերին կամ կողային մակերեսներին, այդ թվում՝ պիտակի վրա:

5. Դրոշմապիտակը պետք է փակցված լինի այնպես, որ ապահովվի ապրանքի անվանման, հայերեն մակնշման և պիտանելիության ժամկետի վերաբերյալ նշումների ընթեռնելիությունը: 
6. Ապրանքի վերադրոշմավորման դեպքում նոր դրոշմապիտակը փակցվում է սույն կանոնների 4-րդ և 5-րդ կետերով սահմանված տեղում:

7. Դրոշմավորված ապրանքների վերադրոշմավորումը կատարվում է այդ ապրանքների վրա փակցված նմուշի դրոշմապիտակները կիրառությունից հանվելու դեպքում:

8. Արգելվում է հաստատված նմուշի դրոշմապիտակների վրա կատարել նշագրումներ (կնիքներով, դրոշմակնիքներով կամ այլ կերպ), դրոշմապիտակները կամ դրանց մի մասը ծածկել անթափանց թաղանթներով (բացառությամբ վերադրոշմավորման ժամանակ հերթական նմուշի դրոշմապիտակը փակցնելու դեպքերի): Անթափանց թաղանթներով ամբողջովին կամ մասնակիորեն ծածկված (դրոշմանիշի սերիան, համարը և այլ պաշտպանիչ տարրեր պարունակող մասերը) դրոշմապիտակներով դրոշմավորված ապրանքների իրացումը համարվում է չդրոշմավորված ապրանքների իրացում:

Վնասված, ոչ ամբողջական և (կամ) դրոշմավորման ենթակա ապրանքի տարողությանը (ծավալին, քաշին կամ տվյալ ապրանքատեսակին բնորոշ չափման այլ միավորին) չհամապատասխանող դրոշմապիտակներ փակցված ապրանքների իրացնելը, ինչպես նաև սույն կարգի 4-րդ կետով սահմանված պայմանները չապահովելը համարվում է դրոշմավորման կանոնների խախտում:
Հիմնավորում

ՀՀ կառավարության «Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման
1. Ընթացիկ իրավիճակը և իրավական ակտի ընդունման անհրաժեշտությունը
Սույն թվականի մայիսի 5-ին ՀՀ Ազգային Ժողովի կողմից ընդունված «Առևտրի և ծառայությունների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքով (ՀՕ 20-Ն) ընդլայնվել է պարտադիր դրոշմապիտակավորման ենթակա ապրանքների ցանկը: 

Օրենքի 9.4-րդ հոդվածի 5-րդ մասի համաձայն ապրանքների դրոշմավորման և վերադրոշմավորման կանոնները (այդ թվում` դրոշմավորման ենթակա յուրաքանչյուր ապրանքախմբի համար դրոշմապիտակի փակցման տեղը) սահմանում է Հայաստանի Հանրապետության կառավարությունը: ՀՀ կառավարության 16.05.2013թ թիվ 562-Ն որոշմամբ սահմանված են դրոշմավորման և վերադրոշմավորման կանոնները: Հաշվի առնելով այն փաստը, որ մինչ վերը նշված օրենքի ուժի մեջ մտնելը դրոշմապիտակավորման ենթակա ապրանքատեսակները շշալցված էին, իսկ օրենքով լրացված ապրանքատեսակներն ունեն տարբեր տեսքեր (փաթեթավորված, չափածրարված, շշալցված կամ այլ կերպ տարայավորված), անհրաժեշտ է սահմանել այնպիսի կանոններ, որոնց համաձայն հնարավոր լինի դրոշմավորել և վերադրոշմավորել օրենքով սահմանված բոլոր ապրանքատեսակները:

2. Առաջարկվող կարգավորման բնույթը
Առաջարկվում է դրոշմապիտակի փակցման այնպիսի տեղ սահմանել, որ կիրառելի լինի օրենքով սահմանված բոլոր ապրանքնատեսակների համար: 

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ ֆինանսների նախարարության կողմից:

4. Ակնկալվող արդյունքը
Նախագծի ընդունման դեպքում հնարավոր կլինի դրոշմավորման և վերադրոշմավորման գործընթացը կանոնակարգել օրենքի պահանջներին համապատասխան:

ՏԵՂԵԿԱՆՔ
 «Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման ընդունման կապակցությամբ պետության եկամուտների նվազեցման կամ ծախսերի ավելացման մասին
«Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշումների ընդունմամբ պետության եկամուտների նվազեցում կամ ծախսերի ավելացում չի նախատեսվում:

ՏԵՂԵԿԱՆՔ
 «Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման ուժի մեջ մտնելու առնչությամբ այլ իրավական ակտերի ընդունման կամ միջոցառումների իրականացման անհրաժեշտության բացակայության մասին

	1
	Այլ իրավական ակտերում փոփոխությունների և/կամ լրացումների անհրաժեշտությունը

	
	«Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման ընդունման կապակցությամբ այլ իրավական ակտերի ընդունման կամ միջոցառումների իրականացման անհրաժեշտություն չկա:

	2
	Միջազգային պայմանագրերով ստանձնած պարտավորությունների հետ համապատասխանությունը

	
	Համապատասխանում է միջազգային պայմանագրերով ստանձնած պարտավորություններին

	3
	Այլ տեղեկություններ (եթե այդպիսիք առկա ե ն)


ԱՄՓՈՓԱԹԵՐԹ

«Հայաստանի Հանրապետության կառավարության 2013 թվականի մայիսի 16-ի 
N562-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ ստացված դիտողությունների և առաջարկությունների
	Հ/Հ
	Առաջարկության հեղինակը, գրության ամսաթիվը, գրության համարը
	Առաջարկության
բովանդակությունը
	Եզրակացություն
	Կատարված փոփոխությունը

	1
	2
	3
	4
	5

	
	ՀՀ էկոնոմիկայի նախարարություն

10.07.2014թ. 

01/14.1.1/4197-14
	Հաշվի առնելով սպառողների իրավունքների պաշտպանության օրենսդրության պահանջների պահպանման անհրաժեշտությունը, առաջարկում ենք «Հայաստանի Հանրապետության կառավարության 2013 թվականի մայիսի 16-ի N 562-Ն որոշման մեջ փոփոխություն կատարելու մասին» ՀՀ կառավարության որոշման նախագծում ավելացնել դրույթ` դրոշմավորման ենթակա ապրանքների պիտանիության ժամկետի և հայերեն մակնշման վրա դրոշմապիտակ փակցնելը արգելելու վերաբերյալ:
	Ընդունվել է 
	Կատարվել է համապատասխան լրացում

	
	ՀՀ արդարադատության նախարարություն

27.08.2014թ.

թիվ 02/6324-14
	1. նախագծի 2-րդ մասով նախատեսվող ՀՀ կառավարության որոշման ուժի մեջ մտնելու ժամկետը վերանայման կարիք ունի` նկատի ունենալով «Իրավական ակտերի մասին» ՀՀ օրենքի 46-րդ հոդվածի 2-րդ մասի պահանջները,

2) նախագծի հավելվածի 3-րդ մասում «հարկային և մաքսային վերադաս մարմնի» բառերն անհրաժեշտ է փոխարինել «ֆինանսների նախարարի» բառերով` նկատի ունենալով ՀՀ Նախագահի 2014 թվականի ապրիլի 30-ի ՆՀ-97-Ն հրամանագրի 4-րդ մասը: 
	1. Ընդունվել է
2. Չի ընդունվել
	1.Փոփոխվել է ՀՀ կառավարության որոշման նախագծի 2-րդ կետը՝ ուժի մեջ մտնելու ժամկետ է սահմանվել  պաշտոնական հրապարակման օրվան հաջորդող տասներորդ օրը:
2. «Առևտրի և ծառայությունների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի (ՀՕ 20-Ն) 4-րդ հոդվածով սահմանված է, որ դրոշմապիտակների նմուշները (այդ թվում` ձևը, գույնը) և տեխնիկական պահանջները սահմանում է հարկային և մաքսային վերադաս մարմինը:
















